
Om denne boka

Ein dag då han er ute og snorklar, finn Martin nokre mystiske myntar på sjøbotnen. Tilhøyrer myntane ein skatt frå den gamle hollandske skuta som forliste her for lenge sidan? Eller er det tjuvegods etter innbrotet på eit museum i Stavanger?

Dei fire vennene Martin, Anders, Steinar og Anna får nok å stri med når dei skal oppklare denne gåta.

Skatten i Skutevika er ein spenningsroman for dei frå 10 år. Boka er ein frittståande oppfølgjar til Det kvite pulveret. Les også Fangar i natta.


Atle Hansen

Skatten i Skutevika

Spenningsroman

Martin snorklar utover frå stranda. Han fekk maske, snorkel og symjeføter til sommarferien og elskar å siga sakte i vassyta medan han speidar etter spennande ting på botnen. Sjøen er stille og klar. Til no er det berre fisk han har sett. Ei og anna berggylte smyg inn og ut av tangen. Ei sandflyndre blir skremd opp og fyk lågt over botnen til ein ny stad å grava seg ned. Ein raudnebb prøver å riva laus noko frå ein stein, men stikk i ly av steinen då den store skuggen av Martin glid over han. Martin sym sakte og saumfer botnen med blikket. Han har halde seg inne ved stranda, ikkje så langt frå gutane han er saman med, som driv og herjar med eit par små gummibåtar på grunt vatn. No svingar han utover mot djupare vatn.

Brått ser han noko som stikk opp av sandbotnen nokre meter under seg. Det ser ut som plankebitar. Eller kanskje eit gammalt spant. Han trekkjer pusten djupt, sparkar kraftig frå med symjeføtene og dukkar ned. På nært hald ser det endå meir ut som eit spant. Sikkert ein gammal robåt som ligg søkkt her, tenkjer han og kjenner at han snart må opp att og trekkja luft. Nett då ser han noko som blinkar i sanden like ved eine spantet. Han rekk å grava det til seg før han må opp til overflata.

Anders og Steinar leikar seg inne på ein liten sandbanke. Dei har hive dei to gummibåtane på land og vekslar no mellom å stå på hendene, slå kollbøtte og tevla i å symja under vatn lengst mogeleg. På svaberget sit Anna og solar seg. Ho har lånt faren sitt digitale kamera og driv og fotograferer gutane som leikar i stranda. Ho held også auge med Martin, som framleis snorklar lenger ute. Ho ser at han dykkar og blir borte ei stund, og då han kjem opp att held han noko i handa. Han løftar maska opp på panna og studerer grundig det han har funne, medan han trør vatnet. Så set han på seg maska att og dukkar under. Kva er det han har funne? I alle fall ikkje ein skatt eller noko anna spennande. Det mest spennande her på denne stranda er kråkebollar og blåskjel.

Det liknar på ein mynt, det Martin har i handa. Han gnikkar og gnur på den vesle flate tingen, og litt etter litt kjem det fram ein liten figur på eine sida. Visst er det ein mynt! Men ikkje nokon mynt han har sett før. Han stappar mynten i den vesle lomma i badebuksa og trekkjer pusten. Så gjer han nokre kraftige spark med symjeføtene og er snart nede ved botnen. Han rotar rundt i sanden med hendene. Det kan jo vera fleire her. Sanden er ruska opp, og sikten er vorten dårlegare, men han finn likevel fram til endå to myntar før han må opp att til overflata. Dei ser ut til å vera heilt like den første. Han stikk også dei i lomma og set kursen mot land.

Anders og Steinar har ikkje lagt merke til han, men Anna har følgt med han heile tida. Då han vassar inn i stranda med symjeføtene i den eine handa og dykkarmaska i den andre, spring ho bort til han.

– Kva var det du fann der ute? spør ho forviten.

Martin svarar ikkje med det same. Han stikk først handa ned i lomma og dreg fram dei tre myntane. To av dei er heilt brune, dei ser mest ut som runde, flate steinar, men i den første han fann, er noko av det brune skrapa av, og det glimar som av gull. Det var difor han hadde lagt merke til han.

– Kva er det for noko? spør Anna.

– Gamle myntar, trur eg. Sjå her, seier han og viser mynten han har gnikka på. – Det er eit merke her, eit bilete av noko.

Anna tek mynten ut av handa hans. Ho gnikkar hardt med tommelfingeren. Figuren kjem litt tydelegare fram. Det ser ut som ein mann til hest med eit sverd i handa. Og under han ser det ut som om det står eit årstal og nokre utydelege ord.

– Han er sikkert kjempegammal, seier ho.

– Mm, mumlar Martin, medan han gnir på ein av dei andre myntane.

No har Anders og Steinar oppdaga at dei to andre er opptekne med noko, og kjem springande innover stranda så vasspruten står.

– Kva er det de driv med? ropar Anders.

– Eg trur Martin har funne ein skatt, svarar Anna.

– Er det sant? spør Steinar andpusten då han er kommen heilt bort til dei.

– Ja, seier Martin og smiler over heile andletet. – Eg har verkeleg funne ein skatt.

Alle tek dei tre små myntane i hendene og studerer dei. Dei prøver gnikka og skrapa på dei, men det er berre på den første dei greier å få fram ryttarfiguren.

– Dei er steingamle, seier Anders.

– Kanskje det er fleire der ute? seier Steinar. – Kom så sym me ut og leitar!

– Ja, ropar Anders og spring etter han.

– Eg blir her, seier Anna.

Martin gjev henne myntane og set etter dei to andre. Anna legg myntane ned på det kvite handkledet sitt og fotograferer dei. Ho tenkjer at når ho kjem heim, skal ho leita på Internett etter opplysningar om slike myntar. Kanskje ho kan finna ut kor dei kjem ifrå?

Gutane dykkar og dykkar, men for dei to som ikkje har maske, er det uråd å finna noko anna enn sand og stein. Heller ikkje Martin finn fleire myntar, endå han rotar i sanden med hendene og leitar over eit stort område.

– Kom, ropar han då alle har hovudet over vatnet. – Me sym til lands. Me kan prøva på ny i morgon.

– Ja, samtykkjer Anders. – Og då skal eg òg ha maske og symjeføter med meg. Det er heilt sikkert.

– Kor skal me gjera av skatten? spør Steinar då dei står og tørkar seg og skiftar klede inne på land.

– Me? spør Martin. – Eg, meiner du vel. Det var eg som fann han.

– Orsak, men eg trudde at me tok med oss slikt me fann til hola vår, eg, seier Steinar litt fornærma.

– Kanskje, svarar Martin. – Men først må me finna ut meir om kva slags myntar det er.

– Eg har fotografert dei, seier Anna som har nådd dei att. – Eg skal leita på nettet og prøva å finna ut noko om slike myntar.

– Flott, seier Martin og tek ryggsekken på seg. Han stikk handa i lomma og knyter ho kring dei tre små myntane før han set kursen heimover.

Då Anna kjem heim, legg ho bileta inn på pc-en. Ho forstørrar dei og studerer dei ei stund, før ho loggar seg inn på nettet. Ho veit eigentleg ikkje kva ho skal søkja på, men skriv «gamle myntar i sjøen». Ho får mange treff. Å finna gamle myntar er visst ikkje så uvanleg likevel. Ho finn ut noko anna òg, at dei som samlar på myntar heiter numismatikarar. Ein av desse må jo kunna hjelpa henne med å finna ut kva det er Martin har funne, tenkjer ho, og om myntane er noko verde. Ho sender e-post til ein som skriv at han sel og kjøper gamle myntar, og legg ved eit av bileta ho har teke. «Kva slags mynt er dette?» spør ho, før ho leitar vidare på nettet.

Utanom sidene til myntsamlarar og myntseljarar kjem ho inn på museumssider som viser bilete av mange ulike typar myntar. Ein av dei liknar litt på den eine Martin fann. Det er ein hollandsk mynt som vart funnen i eit skipsvrak, les ho. Ho lagrar biletet før ho går vidare.

Ho finn fram til ei avisside som fortel at det har vore innbrot i eit museum i Stavanger eit par dagar tidlegare. Mellom det som er sakna frå museet, er ei samling gamle gullmyntar. Merkeleg samantreff, men Stavanger er fleire timar med båt frå den vesle øya Skjeret, der Anna og vennene hennar bur. Altfor langt til at dei stolne myntane skulle ha hamna på sandbotnen i Skutevika, tenkjer ho. Nei, det må vera ein annan grunn til at dei låg der. Ho opnar biletet av den hollandske mynten og skriv det ut. Før ho slår av pc-en, sjekkar ho e-posten, men det er ingen nye meldingar i innboksen.

Anna er den einaste jenta på Skjeret. Alle dei andre jentene ho kjenner, bur inne i kommunesenteret Fredvik. Ho treffer dei mest berre på skulen. Elles er ho saman med Martin og Anders på fritida. Dei er jamgamle og har gått i same klasse heile livet. Før gjekk dei på skulen på Skjeret. Men etter at den vart lagd ned, har dei måtta køyra buss att og fram til Fredvik kvar dag. Steinar er også ofte saman med dei, endå han er to år yngre. Men det er ingen andre han kan vera saman med, så han får bli med dei på det meste. Dei har jamvel sloppe han inn i den hemmelege hola deira ute ved Krabbevika. Ei hole dei tilfeldigvis kom over ein dag inne bak nokre store steinar. Her har dei tilhaldsstaden sin, og her plar dei gøyma rare saker og ting dei finn på rek i sjøen, eller anna som er verdt å ta vare på.

Når dei ikkje har anna å ta seg til, møtest dei utanfor butikken på kaien. Den er berre open om sommaren når det er folk på hyttene og båtturistar som kjem for å bunkra og proviantera.

Anna tek med seg biletet ho fann på nettet, og går ned til butikken.

